
 

 

PROPOSTAS DO GRUPO MUNICIPAL DE COMPOSTELA ABERTA PARA REVITALIZAR E RESCATAR                     

O EMPREGO NO SECTOR CULTURAL DE SANTIAGO FRONTE A CRISE DO CORONAVIRUS 

O pasado 16 de marzo o grupo municipal de Compostela Aberta presentou unha serie de propostas e                 

medidas concretas para combatir a crise do coronavirus COVID-19, algunhas delas para a súa aplicación               

inmediata, do punto de vista sanitario, e outras formuladas a curto-medio prazo e enmarcadas dentro dun                

Plan de rescate social. ​Nestas últimas, instamos ao Goberno municipal a colaborar e deseñar en común                    

unha planificación que garanta os dereitos sociais para toda a cidadanía e en todo o termo municipal,                 

colocando especial atención tamén na:  

○ Planificación dunha programación cultural especial que tente paliar as cancelacións          

xa producidas. Garantir a realización dos contratos que están en suspenso, e            

procurar fórmulas de potenciación do sector cando finalice a actual situación de            

emerxencia. 

O cultural é un sector básico e esencial para Santiago de Compostela que precisa medidas específicas co                 

obxectivo de facer fronte á crise do coronavirus. Segundo os datos recollidos no Informe anual da Cultura en                  

Santiago 2018​, publicado polo Concello de Santiago, ​a nosa comarca achega un 16’3% do Valor Engadido                        

Bruto cultural de Galicia, moi por riba da nosa contribución ao PIB galego (7’8%) e do noso peso                                   

poboacional (5’8%)​. Somos a comarca de Galicia cun maior peso económico do sector cultural. A actividade                 

cultural representa un 5’2% do PIB comarcal, moi por riba dos valores rexistrados nas comarcas doutras                

cidades. 

O mesmo informe daba unha aproximación ao emprego cultural no noso termo municipal indicando que, en                

xuño do 2018, en Santiago de Compostela había 1.241 persoas afiliadas á Seguridade Social no sector                

cultural, o que supón un 3’2% das afiliacións totais no municipio e un 9’5% das afiliacións “culturais” do                  

conxunto de Galicia. No toal serían 422 empresas culturais, que suporían un 4’4% do total de empresas de                  

todo Santiago, sendo a terceira cidade galega en número de empresas, cun 11’7% das empresas culturais de                 

Galicia. Só A Coruña e Vigo teñen máis empresas culturais, mais Santiago conta cunha densidade per capita                 

moi superior ao desta cidades posto que tan só representamos o 3’5% da poboación do país. De feito                  

Santiago presenta unha taxa de 4’3 empresas culturais por cada 1.000 habitantes, mentres que na                             

Coruña é de 2’2, e en Vigo de 1’7​. 

Tendo en conta este contexto, é evidente que para Santiago de Compostela ​é fundamental que o sector                     

cultural non volva ser o perdedor como foi na crise do 2008​. Nesta emerxencia queremos que rexurda un                             

sector cultural compostelán forte, creativo e independente, que nos impulse cara a normalidade da vida               

municipal cunha diversa, ampla e descentralizada programación cultural. 

As primeiras medidas urxentes que propoñemos desde o Grupo Municipal de Compostela Aberta para              

rescatar ao sector cultural son: 

1. Axudas extraordinarias para o tecido cultural profesional e asociativo municipal, cun            

orzamento de 100.000 euros para o segundo semestre de 2020, e de ata 200.000 euros               

para o exercicio 2021. A convocatoria debe publicarse e resolverse coa máxima urxencia             

pasado o estado de alarma para facilitar a activación inmediata da actividade dos             

autónomos, PEMES, asociacións, cooperativas e fundacións de Compostela. 

2. Programación cultural expandida​. O Concello de Santiago ten que estar preparado para,              

cando remate a emerxencia sanitaria, poder desenvolver unha oferta cultural extraordinaria           

e expandida que teña unha etiqueta atractiva ou imaxe de marca como ​Volta a cultura​,               

Cultura ao vivo!​, ​A Primavera, por fin​,... etc  con especial atención ao seguinte: 

a. Reprogramar as actividades suspensas para cando sexa posible e antes do              

último cuadrimestre do ano, porque se non invadirán/substituirán a bolsa de traballo            

cultural e perderase na mesma. Se non fose posible esa recuperación tentaríanse            

novas contratacións na próxima temporada. 

b. Adiantar cachés: ​co obxectivo de aminorar os problemas de liquidez das             

empresas culturais, o Concello retribuirá de maneira anticipada unha parte dos           

cachés das producións suspensas durante o estado de alarma e no tempo no que              

se impoñan posteriores restricións de acceso dos públicos aos equipamentos          

culturais. 

c. Programar as festas da cidade de forma intensamente descentralizada​: as                  

festas do verán poden ser a primeira oportunidade para esta programación           

extraordinaria, por isto propomos incrementar o seu orzamento e alongalas no           

tempo durante todo xullo e agosto, se a emerxencia sanitaria o permite. Do mesmo              

xeito, ampliaríanse os espazos de celebración, cunha atención especial ao rural e            

aos barrios e coa integración prioritaria das producións locais e galegas. 

3. Sinerxías co tecido asociativo cultural, hostaleiro e comercial​. O Concello de Santiago                   

ten xa unha gran experiencia na colaboración co tecido asociativo da hostalería e do              

pequeno comercio para o impulso da actividade cultural. Propomos partir desta experiencia            

acumulada e dotar de contido económico, cunha ​partida extraordinaria de 150.000 €​, a                 

recuperación dos convenios coa hostalería e a abertura de novas vías de colaboración.             

Deste xeito, atenderíase unha dobre función: a dinamización da hostalería e o pequeno             

comercio e a inxeción dunha achega económica directa ao sector cultural, fomentando a             

contratación de artistas afincados en Compostela -através de catálogos como o de            

Compostela é Música​-  para a programación vinculada a estes convenios. 

a. Conveníos co sector da hostalería: ​partindo do exemplo e a experiencia dos                 

convenios coas asociacións ​Cidade Vella e ​Tempo con Xeito, ​propomos a súa                

dotación económica para relanzar a actividade cultural de pequeno formato na           

cidade. Os locais de hostalería teñen ampla experiencia como programadores          

culturais na cidade, e eses convenios poderianse facer extensibles a outras           

asociacións como a de ​Hostalería Compostela, Distrito Altamira​, etc.  

b. Impulso da sinerxías entre o pequeno comercio e a cultura​, programando                    

pequenos eventos que promocionen o comercio de proximidade, seguindo o          

exemplo anterior, aproveitando experiencias previas que teñen existido xa e a           

través do tecido asociativo como ​Santiago Centro, En Rede, Esperta Conxo,                

Área Central​,...  

c. Recuperación dunha axenda cultural participada polos actores culturais            

público-privados e do terceiro sector de Santiago. Co obxectivo de construír rede            

habilitarase na axenda cultural municipal un espazo para recoller todas as           

propostas achegadas tamén desde a iniciativa asociativa, cultural e privada. 

4. Máis diálogo e máis orzamento para 2021 

a. Diálogo co sector para deseñar as estratexias e políticas culturais claves para os               

próximos anos e sobre todo no post-Xacobeo. Compre establecer os mecanismos           

de diálogo e participación para construir unha alternativa cultural de cidade. 

b. Comprometer cara o 2021 unha duplicación do orzamento en acción cultural                     

para apoiar e reforzar ao sector cultural de Santiago, nomeadamente coa           

reorientación das achegas para celebrar o Xacobeo 2021 en Santiago de           

Compostela que serán necesarias para rescatar o sector cultural municipal.  

c. Programar na web da cultura municipal as actividades culturais en liña                     

referentes do apoio que está a desenvolver o sector cultural para que a cidadanía              

teña acceso á cultura libre 

5. Xacobeo e espazo colaborativo interinstitucional 

a. Redeseñar o Xacobeo para favorecer o sector cultural galego​. Compre un                   

reenfoque da programación cultural do Xacobeo 2021 para dar difusión,          

promocionar e fortalecer a produción cultural galega profesional. 

b. Activar un espazo colaborativo amplo cos outros niveis institucionais,                 

nomeadamente a Xunta de Galicia, o Estado e o Consorcio de Santiago, para a              

posta en marcha de medidas orzamentarias extraordinarias que rescaten ao sector           

no nivel local, a través, por exemplo, de convenios extraordinarios, liñas de crédito             

con tipos 0 do IGAPE e a redución do IVE cultural ao 0%, coma xa tributan as                 

actividades educativas. 

É o tempo da solidariedade, de preservar o traballo, de coidarnos e de coidar aos máis febles, da cooperación                   

entre institucións e entre todas as formacións políticas democráticas, e de continuar no acompañamento,              

sempre, das  orientacións das autoridades sanitarias e a comunidade científica. 

Superaremos este momento unidas.  

Santiago de Compostela, 31 de marzo do 2020 

